LIJEPI PRIMJERI
Neka je hvala Allahu, dž.š., Gospodaru svih svjetova. Neka su salavat i selam na Poslanika Muhammeda, s.a.v.s., njegovu časnu porodicu, ashabe i sve sljedbenike na Pravome putu.
Braćo moja u Dini Islamu! Primjetim vrlo često kod ljudi, a nerijetko i kod samog sebe, da usljed zla (koje je ovladalo ovim svijetom i vremenom) u svojim govorima i razgovorima uglavnom navodimo primjere lošeg ponašanja kod ljudi. Cilj je, naravno, jasan – kroz navođenje takvih primjera upozoriti ljude da ne treba da rade to što je loše i neispravno. U drugu ruku, to je i naša obaveza, koja je u islamskoj terminologiji poznata kao ''En-nehju ani'l-munker'' (odvraćanje od zla), a koja nije vezana isključivo za ulemu već za svakog pojedinca koji za to ima znanje i sposobnost. 

Naravno, kao i svaka druga obaveza tako i ova – ima svoja pravila, kojih se moramo držati ako želimo da dobijemo nagradu od Gospodara svjetova i da ostvarimo krajnji cilj. Taj cilj treba da bude iskorjenjivanje zla a ne njegovo učvršćivanje. Šta će od toga dvoga biti, u velikoj mjeri zavisi od naše metodologije, zatim pristupa određenom problemu ili osobi, te izboru naših riječi. Prema tome, ne smije se dešavati ono što se nedavno desilo na jednoj dženazi u Bosni, kada je imam prilikom obraćanja prisutnima rekao da je merhum ''primjer kakav čovjek ne treba da bude''. Možda je taj merhum i zaslužio da se o njemu tako kaže, ali u ovakvim slučajevima treba dobro paziti. Treba poštovati pravila (pa i ono da o merhumu treba govoriti samo najljepše), zatim biti svjestan date situacije te biti suosjećajan sa prisutnima, a posebno sa porodicom merhuma.
Da sumiramo. Treba ukazivati na loše ponašanje kod ljudi. To čini i sam Gospodar na više mjesta u Kur'anu. Ali, puno više (što bi trebalo da ima i puno veći efekat) treba spominjati primjere lijepog ponašanja kod ljudi, što Gospodar u Kur'anu također čini. 
S tim u vezi, želim s vama da podijelim svoje impresije sa druženja u džematu ''Bosna–Sandžak Goldau'' u Švicarskoj, a koje je upriličeno prije nešto više od mjesec dana. To je džemat koji broji oko 150 domaćinstava, većinom porijeklom iz Sandžaka i uz solidan broj porodica iz BiH i Makedonije. Iskreno rečeno, nisam primjetio razliku među njima. Svi su tu noć na druženje došli sa svojim porodicama, veseli i nasmijani, te se poselamili sa mnom i mojom ekipom te njihovim imamom, koji nam je svaku porodicu posebno predstavio i pri tome o njoj izrekao po jednu slatku šalu ili anegdotu. Tek prilikom predstavljanja mogli smo saznati ko je iz Sandžaka, a ko iz Bosne ili Makedonije. S njihove strane nije bilo dileme. Svi su sa poštovanjem govorili o ''svom'' imamu, koji je svojim lijepim ponašanjem i angažmanom doprinio razvoju džemata, vremenom izraslog u centar džematskih (a prvenstveno omladinskih) druženja, u čijem mektebu je upisano 50 djece i na čijem sabahu nedjeljom je prisutno oko 40 osoba. 
Nakon jacije nastavili smo sa ovim divnim druženjem, koje je odisalo respektom. Svi su mirno i sa pažnjom pratili program, slušali predivnu izvedbu ilahija našeg Amera, kao i moj vaz (koji je, usput rečeno, bio moj prvi vaz u Švicarskoj), da bi se potom sve preselilo u veliku kafeteriju punu muškaraca, žena, djece i omladine, koji su uživali u večeri i ugodnim razgovorima. Na kraju smo ispraćeni dragim osmjesima i lijepim poklonima, na kojima smo se zahvalili domaćinima te zamolili Dragog Allaha da im podari svako dobro i još puno ovakvih druženja.
Drugi svijetli primjer, koji danas želim da spomenem, jeste džemat ''Gornje Novo Selo'', Medžlisa Zvornik, a koji se ubraja u one džemate koji stoje na ''braniku Bosne''. Vjerovatno nije jedini povratnički džemat koji je prilično aktivan, ali pripada mom rodnom kraju pa mi je dika da ga spomenem. Naime, njegove poslijeratne aktivnosti su počele prilično kasno (1999. god.), kada su se prvi povratnici kroz visoko rastinje uspjeli probiti do svojih kuća, porušenih u avionskim napadima.
I onda vremenom polahko: kuće su se obnovile, solidan broj ljudi se vratio, put kroz selo asfaltiran, obnovljeni mesdžidi, prošireni putevi, uređena mezarja, napravljeno izletište sa prelijepim pogledom na Drinu i Zvornik a do koga je također probijen i djelomično asfaltiran put, napravljena javna rasvjeta i, evo, sada na red je došla i izgradnja munare u zaseoku ''Sejfići'', a koja je odobrena od strane IZ u BiH i Medžlisa Zvornik. Ni jedan od navedenih projekata mještani ne bi uspjeli da realizuju sami, već uz pomoć Dragog Allaha a zatim dobrih ljudi (prvenstveno iz dijaspore). A ono što je jako važno, svaki projekat koji rade kao i finansijske izvještaje, redovno i transparentno objavljuju na FB profilu svoga džemata. 
Kao džematliji tog Džemata dat mi je emanet da u ovom svom Džematu prikupim dobrovoljna sredstva za izgradnju spomenute munare. S toga se zahvaljujem našem odboru koji je odobrio da danas napravimo sergiju, a vas molim da u skladu sa svojom voljom i mogućnostima uzmete svoj udio u ovoj trajnoj sadaki. Oni koji to žele ali danas nisu spremni, mogu svoj prilog dati i kasnije, jer radovi na munari počinju, akobogda, tek početkom proljeća. 
Molim Dragog Allaha da vam podari svako dobro i da vas višestruko nagradi za vaše priloge. Amin.

